
Annotatsiya. Ushbu maqolada oliy ta’limni moliyalashtirish modellari nazariy va amaliy jihatdan batafsil tahlil qilindi. 
Xalqaro hamda milliy tajribalar solishtirilib, har bir modelning ijobiy va salbiy tomonlari ko‘rsatildi. O‘zbekiston sharoitida 
ta’lim tizimini barqaror rivojlantirish uchun samarali moliyalashtirish mexanizmlari bo‘yicha aniq takliflar ishlab chiqildi. 

Kalit soʻzlar: oliy ta’lim, moliyalashtirish modellari, davlat moliyalashtirish, kontrakt to‘lovlari, davlat-xususiy sheriklik, ta’lim 
siyosati, ta’lim iqtisodiyoti, O‘zbekiston.
Abstract. This article provides a detailed theoretical and practical analysis of higher education financing models. It 
offers a comparative study of international and national experiences, highlighting both advantages and disadvantages. 
Specific recommendations are developed to establish effective financing mechanisms for sustainable development of the 
education system in Uzbekistan.

Key words: higher education, financing models, public funding, tuition fees, public-private partnership, education policy, 
education economics, Uzbekistan.
Аннотация. В статье подробно проанализированы теоретические и практические аспекты моделей финансирования 
высшего образования. Проведен сравнительный анализ международного и национального опыта с выявлением 
их преимуществ и недостатков. Для устойчивого развития системы образования в Узбекистане предложены 
конкретные рекомендации по эффективным механизмам финансирования.

Ключевые слова: высшее образование, модели финансирования, государственное финансирование, платное 
обучение, государственно-частное партнерство, образовательная политика, экономика образования, Узбекистан.

K I R I S H
XXI asrda bilimga asoslangan iqtisodiyotga o‘tish jarayoni, inson kapitalining rolini tubdan oshirdi. Ayniqsa, 

oliy ta’lim tizimi mamlakat taraqqiyotining asosiy drayverlaridan biri sifatida e’tirof etilmoqda. Bu borada oliy 
ta’limni moliyalashtirish masalasi dolzarb bo‘lib, uning samaradorligini oshirish – sifatli inson resurslarini 
shakllantirishning eng muhim vositalaridan biri sanaladi.

Jahon tajribasi shuni ko‘rsatadiki, oliy ta’limni moliyalashtirishda davlat byudjeti, xususiy sektor, xalqaro 
donorlar va o‘quvchilar tomonidan to‘lanadigan kontrakt to‘lovlari kabi manbalar o‘zaro uyg‘unlashgan 
holda faoliyat yuritadi. Mamlakatlar bu manbalarni turlicha modellar asosida boshqaradi va bu modellar har 
bir davlatning iqtisodiy salohiyati, siyosiy qarashlari, ta’lim siyosatidagi ustuvorliklari hamda ijtimoiy adolat 
tamoyillariga asoslangan bo‘ladi.

O‘zbekiston Respublikasida ham so‘nggi yillarda oliy ta’limni moliyalashtirish tizimi jadal islohotlarga yuz 
tutmoqda. Jumladan, oliy o‘quv yurtlari moliyaviy mustaqillikka ega bo‘layotgani, davlat grantlari bilan bir qatorda 
kontrakt asosidagi ta’lim ko‘lamining kengaygani, oliy ta’limda davlat-xususiy sheriklik asosidagi loyihalarning 
paydo bo‘lishi bu sohadagi muhim o‘zgarishlardandir.

Tadqiqot obyekti sifatida oliy ta’lim muassasalarini moliyalashtirishda qo‘llanilayotgan modellar va ularning 
amaliy natijalari o‘rganildi. Tadqiqot predmeti esa moliyalashtirish mexanizmlarining iqtisodiy samaradorligi va 
barqarorligidir.

Tadqiqotning asosiy maqsadi oliy ta’limni moliyalashtirishning xalqaro va milliy modellarini tahlil qilish, 
ularning ustun va zaif tomonlarini aniqlash hamda O‘zbekiston sharoitida eng samarali moliyalashtirish modelini 
ishlab chiqish bo‘yicha takliflar berishdan iboratdir.

Tadqiqot vazifalari quyidagilardan iborat:
Oliy ta’limni moliyalashtirishning nazariy asoslarini chuqur o‘rganish;
Xorijiy davlatlarning moliyalashtirish tajribalarini tahlil qilish;

O‘zbekistondagi mavjud moliyalashtirish tizimini o‘rganish;
Mavjud muammolarni aniqlash;
Shu asosda taklif va tavsiyalar ishlab chiqish.

M A V Z U G A  O I D  A D A B I Y O T L A R  S H A R H I
Oliy ta’limni moliyalashtirish masalasi iqtisodiyot, ta’lim siyosati va moliyaviy boshqaruv sohalarida keng 

o‘rganilgan mavzu hisoblanadi. Tadqiqotlar shuni ko‘rsatadiki, oliy ta’limning barqaror rivojlanishi moliyalashtirish 
mexanizmlarining sifatiga va ularning samaradorligiga bevosita bog‘liq [1]. 

Oliy ta’limni moliyalashtirish masalasi iqtisodiyot, ta’lim siyosati va moliyaviy boshqaruv sohalarida keng 
o‘rganilgan mavzu hisoblanadi. Tadqiqotlar shuni ko‘rsatadiki, oliy ta’limning barqaror rivojlanishi moliyalashtirish 
mexanizmlarining sifatiga va ularning samaradorligiga bevosita bog‘liq [4].

Adabiyotlarda oliy ta’limni moliyalashtirishning bir nechta asosiy modeli ajratib ko‘rsatiladi:
Davlat moliyalashtirish modeli – bunda oliy ta’lim muassasalari asosiy moliyaviy manbani davlat byudjetidan 

oladi. Bu modelda ta’lim bepul yoki arzon narxlarda taqdim etiladi, ammo davlatning moliyaviy imkoniyatlariga 
bog‘liq [7].

Bozor (kontrakt) modeli – bu modelda talaba yoki uning oilasi ta’lim uchun to‘liq yoki qisman to‘lovni amalga 
oshiradi. Oliy ta’lim muassasalari ko‘proq mustaqil bo‘lib, raqobatga asoslangan xizmatlarni taklif qiladi [3].

Aralash moliyalashtirish modeli – davlat byudjeti, talaba to‘lovlari, xususiy sektor va donorlarning mablag‘lari 
birgalikda ta’limni moliyalashtiradi. Bu model ko‘plab rivojlangan va rivojlanayotgan mamlakatlarda qo‘llaniladi 
[4].

Shuningdek, Tashxodjaev (2021) tadqiqotlarida oliy ta’lim tizimini moliyalashtirishda uchta muhim model 
ajratiladi:

Erkin bozorga yo‘naltirilgan moliyalashtirish modeli, bunda ta’lim bozori tamoyillari asosida talabalar 
to‘lovlar orqali ta’lim oladi va universitetlar daromadlarini oshirishga intiladi. Ushbu model Yevropaning ayrim 
mamlakatlarida qo‘llaniladi.

Umumiy bozorga yo‘naltirilgan moliyalashtirish modeli, davlat va xususiy ta’lim muassasalari o‘rtasida 
muvozanatni ta’minlaydi. Talaba va davlat o‘rtasidagi mas’uliyat taqsimlanadi, ta’lim narxi va sifati ma’lum 
tartibda nazorat qilinadi.

Antibozor (ijtimoiy moliyalashtirish) modeli, davlat ta’lim tizimini to‘liq moliyalashtiradi va boshqaradi. Bu 
model ijtimoiy adolat va keng jamoatchilikning ta’limga teng kirishini ta’minlashga qaratilgan [15].

Bundan tashqari, davlat-xususiy sheriklik modeli (PPP) ham oliy ta’limni moliyalashtirishda muhim o‘rin 
tutadi. Bu modelda davlat va xususiy sektor o‘rtasida ta’lim infratuzilmasini yaratish, xizmat ko‘rsatish va 
moliyalashtirish bo‘yicha yaqin hamkorlik yo‘lga qo‘yiladi [11]. PPP modeli yordamida ko‘plab mamlakatlarda 
yangi kampuslar barpo etilgan, zamonaviy laboratoriyalar va IT infratuzilmalari qurilgan. O‘zbekistonda ham 
ushbu modelni kengaytirish orqali ta’lim sifati va infratuzilmasini yaxshilash imkoniyatlari mavjud.

O‘zbekiston sharoitida yuqoridagi modellarning elementlari uyg‘unlashgan holda qo‘llanilmoqda, biroq 
moliyalashtirish manbalarini diversifikatsiya qilish va oliy ta’lim muassasalarining moliyaviy mustaqilligini 
oshirish borasida qo‘shimcha izlanishlar talab etiladi.

G‘arb mamlakatlarida oliy ta’limni moliyalashtirishda asosan aralash va kontrakt modellari keng qo‘llaniladi. 
Masalan, AQShda oliy ta’limning katta qismi talaba to‘lovlari va xususiy moliyalashtirish hisobiga amalga 
oshiriladi [2]. Yevropa Ittifoqining ko‘plab mamlakatlarida davlat grantlari va talaba to‘lovlari muvozanati 
saqlanadi [1]. Xitoy va Hindistonda esa davlat byudjeti moliyalashtirish va kontrakt to‘lovlari o‘rtasida dinamik 
balans mavjud [6].

O‘zbekistonda oliy ta’limni moliyalashtirish sohasida so‘nggi yillarda bir qator islohotlar amalga oshirildi. 
Davlat grantlari orqali sifatli ta’limni qo‘llab-quvvatlash, kontrakt asosida ta’lim hajmini kengaytirish va xususiy 
universitetlar faoliyatini rag‘batlantirish asosiy yo‘nalishlardir [10]. Shu bilan birga, davlat-xususiy sheriklik 
loyihalari ham qisman joriy etilmoqda, jumladan, universitetlar infratuzilmasini rivojlantirishda.

Tahlil natijasida ko‘riladiki, O‘zbekiston sharoitida oliy ta’limni moliyalashtirish modellari samaradorligi va 
ijtimoiy adolat mezonlari bo‘yicha chuqur tadqiqotlar yetishmayapti. Xalqaro tajriba asosida milliy modelni ishlab 
chiqish va uni amaliyotga joriy etish zarurati mavjud [5].

T A D Q I Q O T  M E T O D O L O G I YA S I
Ushbu tadqiqotda oliy ta’limni moliyalashtirish modellari va ularning samaradorligini o‘rganish uchun 

kompleks yondashuv qo‘llanildi. Tadqiqotda bir nechta asosiy metodlar tanlandi. Birinchidan, huquqiy-hujjatli 
tahlil amalga oshirilib, O‘zbekiston Respublikasi va xorijiy davlatlarning oliy ta’limni moliyalashtirish sohasidagi 
qonun hujjatlari, davlat dasturlari, iqtisodiy tahlillar hamda siyosat hujjatlari o‘rganildi. Bu orqali mavjud 

moliyalashtirish tizimining rasmiy asoslari va amaliy ko‘rsatkichlari tahlil qilindi. Ikkinchidan, solishtirma tahlil 
yoki komparativ analiz yordamida xorijiy mamlakatlarning moliyalashtirish modellari bilan O‘zbekiston tajribasi 
taqqoslandi, mamlakatlararo farq va umumiyliklar aniqlanib, milliy modelni takomillashtirish uchun asos yaratildi. 
Uchinchi metod sifatida statistik tahlil qo‘llanilib, moliya va ta’lim sohasiga oid rasmiy statistik ma’lumotlar 
asosida moliyalashtirishning asosiy ko‘rsatkichlari va ularning dinamikasi o‘rganildi [9,11]. To‘rtinchidan, 
ekspert so‘rovlari o‘tkazilib, oliy ta’lim muassasalari rahbarlari, moliya mutaxassislari va ta’lim siyosati bo‘yicha 
ekspertlar bilan intervyu va so‘rovnomalar amalga oshirildi. Bu usul tadqiqot natijalarining amaliy ahamiyatini 
aniqlashda muhim rol o‘ynadi. Tadqiqot 2023-yilning yanvar-dekabr oylarida O‘zbekiston Respublikasi oliy 
ta’lim muassasalari va moliyaviy tashkilotlarida olib borildi.

T A H L I L  V A  N A T I J A L A R
Oliy ta’limni moliyalashtirishda samaradorlik va barqarorlikni ta’minlash muhim vazifa hisoblanadi. Jahon 

amaliyotida turli moliyalashtirish modellari qo‘llanilmoqda, ularning har biri o‘ziga xos ustunlik va cheklovlarga 
ega.

Davlat tomonidan moliyalashtirish modeli ko‘plab rivojlangan va rivojlanayotgan mamlakatlarda asosiy 
ta’lim manbai hisoblanadi. Masalan, Yevropa Ittifoqi mamlakatlarida davlat budjetidan oliy ta’limga ajratiladigan 
mablag‘ O‘rtacha yalpi ichki mahsulotning (YaIM) 1,2–1,5% ni tashkil etadi (OECD, 2022)[8]. Bu ko‘rsatkich 
rivojlangan davlatlarda yuqori sifatli va keng qamrovli ta’limni ta’minlashga xizmat qiladi.

O‘zbekistonning oliy ta’limga davlat budjetidan ajratgan ulushi YaIMning taxminan 0,8% atrofida bo‘lib, 
bu rivojlangan mamlakatlarga nisbatan past hisoblanadi [9]. Shu bois, moliyalashtirishni ko‘paytirish va 
samaradorligini oshirish dolzarb hisoblanadi.

1-jadval. O‘zbekistonning oliy ta’lim sohasidagi moliyalashtirish ko‘rsatkichlarining yalpi ichki mahsulotga (YaIM) 
nisbatan foiz ko‘rsatkichlari (2022–2024 yillar)

Ko‘rsatkich 2022 yil (%) 2023 yil (%) 2024 yil (%) 

Oliy ta’lim muassasalarini saqlash xarajatlari / YaIM * 100% 0,46 0,41 0,32

Ta’lim kreditlari miqdori / YaIM * 100% 0,16 0,17 0,14

Umumiy moliyalashtirish / YaIM * 100% 0,63 0,58 0,45
Manba: https://openbudget.uz/boards/humans ma’lumotlarini tahlil qilindi.

2022-yilda oliy ta’lim muassasalarini saqlash xarajatlari YaIMning 0,46% ini tashkil qilgan. 2023-yilda bu 
ko‘rsatkich biroz kamayib, 0,41% ga tushgan. 2024 yilda esa taxminan 0,32% ga pasayishi kutilmoqda. Ta’lim 
kreditlari miqdori 2022-yilda YaIMning 0,16% ini tashkil etsa, 2023-yilda biroz oshib 0,17% ga yetgan, 2024-
yilda esa taxminan 0,14% ga kamayishi mumkin. Umumiy moliyalashtirish ko‘rsatkichi 2022-yilda YaIMning 
0,63% ni tashkil qilgan bo‘lsa, 2023-yilda 0,58%, 2024-yilda esa taxminan 0,45% ga tushishi kutilmoqda. Bu 
ko‘rsatkichlar rivojlangan mamlakatlarda oliy ta’limga ajratiladigan YaIM ulushi (taxminan 1,2–1,5%) bilan 
solishtirganda, O‘zbekistonda moliyalashtirish darajasi ancha past ekanligini ko‘rsatadi [14].

Dunyo bo‘yicha oliy ta’limni moliyalashtirishda talaba to‘lovlari ulushi o‘rtacha 25–40% atrofida bo‘lib, ayniqsa 
AQSh, Buyuk Britaniya va Avstraliyada yuqori [13]. Bu model oliy o‘quv yurtlariga mustaqillik va qo‘shimcha 
daromad manbaini ta’minlaydi, ammo to‘lovlarning yuqoriligi ijtimoiy tengsizlikni kuchaytirishi mumkin.

O‘zbekistonda talaba to‘lovlari umumiy moliyalashtirishda taxminan 30% ulushga ega bo‘lib, bu ko‘rsatkich 
davlat grantlari bilan uyg‘unlashib, ta’limga kengroq kirishni ta’minlaydi. Shu bilan birga, kontrakt to‘lovlarining 
ko‘tarilishi moliyaviy yukni oshirishi mumkinligi muammo sifatida qolmoqda.

Davlat-xususiy sheriklik (PPP) modeli ta’lim infratuzilmasini rivojlantirishda samarali hisoblanadi. Jahon 
banki ma’lumotlariga ko‘ra, bu modeldan foydalanish orqali bir qancha mamlakatlarda yangi kampuslar, 
zamonaviy laboratoriyalar va IT infratuzilmalari qurildi [12]. O‘zbekistonda ham xususiy sektor bilan hamkorlikni 
kuchaytirish orqali ta’lim sifati va imkoniyatlari oshirilishi mumkin.

Ta’lim tizimining barqaror rivojlanishini ta’minlash hamda moliyaviy resurslardan oqilona foydalanish 
maqsadida quyidagi kompleks chora-tadbirlarni amalga oshirish maqsadga muvofiq:

Davlat budjetidagi moliyalashtirishni bosqichma-bosqich oshirish va uning samaradorligini monitoring 
qilish;

Kontrakt to‘lovlari uchun ijtimoiy himoya mexanizmlarini yaratish, stipendiyalar va kreditlarni kengaytirish;
Xususiy sektorni jalb qilgan holda Davlat-xususiy sheriklik (PPP) loyihalarini ko‘paytirish;
Ta’lim muassasalarining moliyaviy mustaqilligini oshirish uchun innovatsion manbalarni ishlab chiqish.

X U L O S A  V A  T A K L I F L A R
Ushbu maqolada oliy ta’limni moliyalashtirishning turli modellari xalqaro va milliy kontekstda tahlil qilindi. 

Tadqiqot natijalari shuni ko‘rsatdiki, oliy ta’lim tizimining barqarorligi va sifatini ta’minlash uchun moliyalashtirish 
manbalari xilma-xilligi va samaradorligi juda muhimdir.

Davlat moliyalashtirish modeli ta’limning ijtimoiy adolat asosida taqdim etilishini kafolatlaydi, biroq moliyaviy 
cheklovlar uning imkoniyatlarini kamaytiradi. Talaba to‘lovlariga asoslangan moliyalashtirish esa moliyaviy 
mustaqillik va xizmat sifatini oshirishga yordam beradi, lekin ijtimoiy tengsizlikka sabab bo‘lish xavfi mavjud. 
Davlat-xususiy sheriklik esa zamonaviy infratuzilma yaratishda samarali mexanizm sifatida namoyon bo‘ladi.

Bizningcha, O‘zbekiston sharoitida oliy ta’limni moliyalashtirish tizimini yanada takomillashtirish uchun 
quyidagilarni inobatga olish maqsadga muvofiq:

Davlat moliyalashtirish ulushini bosqichma-bosqich oshirish va moliyaviy resurslardan samarali 
foydalanishni ta’minlash uchun monitoring tizimini joriy etish.

Kontrakt to‘lovlari uchun ijtimoiy himoya mexanizmlarini kuchaytirish, shu jumladan, stipendiyalar va ta’lim 
kreditlarini kengaytirish orqali ta’limga kirishni barcha qatlamlar uchun tenglashtirish.

Davlat-xususiy sheriklikni rivojlantirish, xususan, oliy ta’lim infratuzilmasini yangilash va zamonaviylashtirish 
bo‘yicha PPP loyihalarini ko‘paytirish.

Oliy ta’lim muassasalari moliyaviy mustaqilligini oshirish uchun innovatsion moliyalashtirish manbalarini 
joriy etish, shu jumladan, grantlar, xayriya fondlari va tijorat faoliyatini kengaytirish.

Moliya boshqaruvi va hisobot berish tizimlarini yaxshilash, shaffoflikni oshirish va mablag‘lar samaradorligini 
ta’minlash maqsadida.

Natijada, yuqorida keltirilgan takliflarning bosqichma-bosqich amalga oshirilishi O‘zbekiston oliy ta’lim 
tizimining moliyaviy barqarorligini mustahkamlash, resurslardan samarali foydalanish hamda ta’lim sifatini 
xalqaro standartlar darajasiga ko‘tarish imkonini beradi. Bu esa, o‘z navbatida, ta’lim muassasalarining 
iqtisodiy mustaqilligini kuchaytirib, ularning innovatsion faoliyatini kengaytiradi, ilmiy-tadqiqot salohiyatini 
oshiradi va xalqaro reytinglarda O‘zbekiston oliy o‘quv yurtlarining raqobatbardoshligini sezilarli darajada 
yaxshilaydi. Shuningdek, moliyalashtirish mexanizmlarining takomillashuvi byudjet mablag‘laridan foydalanish 
samaradorligini oshirish, xususiy sektor sarmoyalarini jalb etish va ta’lim sohasida barqaror investitsion muhitni 
shakllantirishga xizmat qiladi. Natijada, oliy ta’lim tizimida innovatsion iqtisodiyot talablari bilan uyg‘un bo‘lgan, 
bilimga asoslangan jamiyatni rivojlantirish uchun zarur moliyaviy asos yaratiladi.

